Na osnovu člana 20a. Zakona o radu („Službene novine Federacije BiH“, broj: 26/16 i 89/18), člana 4. Uredbe o postupku prijema u radni odnos u javnom sektoru u Tuzlanskom kantonu („Službene novine Tuzlanskog kantona“, broj: 4/19, 4/20, 11/20 i 5/21), člana 5. Pravilnika o radu JZU Dom zdravlja Živinice i Odluke o potrebi prijema u radni odnos broj: 02-3424/23 od 12.06.2023. godine, JZU Dom zdravlja Živinice, raspisuje

JAVNI OGLAS
za prijem u radni odnos na neodređeno vrijeme

Javni oglas se raspisuje za prijem u radni odnos na neodređeno vrijeme, bez probnog rada, za radna mjesta:
1. Medicinska sestra/tehničar - dva izvršioca,
2. Psiholog - jedan izvršilac,
3. Vozač - jedan  izvršilac.
Kratki opisi poslova:
1. Medicinska sestra/tehničar
Vrši prijem i provjeru zdravstvenih legitimacija i identiteta pacijenta, evidentira potrebne podatke u medicinsku dokumentaciju, vrši trijažu pacijenata, priprema pacijenta za pregled, priprema materijal,  instrumente i sredstva za obavljanje pregleda, asistira pri pregledu, postupa prema utvrđenim pravilima i protokolima za provođenje zdravstvenih postupaka, primjenjuje, provodi i evidentira od doktora medicine ordinirane lokalne, peroralne i parenteralne terapije, vrši previjanje rana, inhaliranje, ispiranje uha i druge poslove iz domena medicinskog tehničara, vrši sterilizaciju instrumenata, materijala i drugih sredstava za rad,  stara se o ispravnost aparata sa kojima se radi, kao i o čistoći ordinacije i radnog prostora i druge poslove u okviru svog zvanja i struke.
2. Psiholog
Vrši psihološku procjenu, psihološke tretmane, psihološku rehabilitaciju, edukaciju i psihoedukaciju, prevenciju i istraživanje.  Područje psihološke procjene: provodi psihološke intervjue, primjena i interpretacija testova inteligencije, primjena i interpretacija tehnika za procjenu drugih kognitivnih funkcija, primjena i interpretacija upitnika ličnosti, neuropsihologijska procjena, primjena i interpretacija projektivnih tehnika.  Područje psihološkog tretmana: psihološko savjetovanje, krizne intervencije, psihoterapija, tretman sa osobama sa invaliditetom, psihološki tretman djece i  roditelja, psihopatološki poremećaji, zdravstvene preporuke i savjeti. Područje rehabilitacije kognitivnih funkcija i ponašanja: vježbanje vještine učenja, kognitivnih funkcija, izvršnih funkcija, kontrola ponašanja, vježbanje roditeljskih vještina. Pomaže u sticanju znanja, vještina, motiva i stavova potrebnih za izvršenje sadašnjih i budućih uloga u društvu; vrši psihosocijalnu rehabilitaciju uključujući i forenzičke pacijente koji su upućeni od strane suda kao i forenzičke pacijente nakon hospitalnog tretmana u postupku uključenja u zajednicu. Područje edukacije: psihoedukacija, edukacija s ciljem unapređenja, očuvanja, zdravlja, edukacija roditelja i zdravstvenih radnika. Područje psihološke prevencije: primjena psihologijskih znanja u očuvanja zdravlja, prevencija bolesti i nemoći, poticanje zdravih i sprečavanje nezdravih ponašanja. Promoviše zaštitu mentalnog zdravlja pojedinca, porodice, grupe i zajednice; Učestvuje u ocjeni radne sposobnosti za obavljanje svih vrsta poslova (ljekarska uvjerenja za posao obična ili pod posebnim uslovima), ocjena sposobnosti za upravljanje motornim vozilima, ocjena zdravstvene sposobnosti za nabavku, držanje i nošenje oružja i municije.
3. Vozač
Upravlja sanitetskim ili drugim službenim vozilom na osnovu izdatog putnog naloga; vrši sanitetski prijevoz pacijenata i to hitan medicinski transport i medicinski transport koji nije hitan, prijevoz dijaliznih bolenika i drugih pacijenata, po potrebi prijevoz medicinskih timova i radnika; po potrebi dostavlja poštu i druge materijale; blagovremeno i uredno upisuje odgovarajuće podatke u vezi sa prijevozom; evidentira  uočene kvarove i o tome obavještava nadležne; pere vozilo; radi potpunu dezinfekciju vozila; održava čistoću vozila, prostorija garaže i parkinga za službena vozila; pomaže kod unošenja i iznošenja pacijenta u vozilo, po potrebi pomaže kod svih utovara i istovara robe.
Svi kandidati moraju ispunjavati opće uslove: 
· da su državljani Bosne i Hercegovine, 
· da su zdravstveno sposobni za obavljanje poslova za koje se prijavljuju.
Kandidati moraju ispunjavati posebne uslove:
1. za  radno mjesto Medicinska sestra/tehničar - SSS zdravstvenog smjera, stručno zvanje medicinska sestra/tehničar; položen stručni ispit; važeća licenca izdata od nadležne komore;
2. za  radno mjesto Psiholog - VSS ili visoko obrazovanja bolonjskog sistema studiranja 240 ECTS, zvanje  psiholog-pedagog ili psiholog, pet mjeseci radnog staža u struci;
3. za  radno mjesto Vozač - VKV  smjer vozač; vozačka dozvola “B” kategorije.
Ispunjenost općih i posebnih uslova Javnog oglasa računa se danom predaje prijave na Javni oglas.
Kandidati su obavezni uredno popuniti PRIJAVNI OBRAZAC (može se pronaći na web stranici JZU Dom zdravlja Živinice www.dz-zivinice.ba ili preuzeti u prostorijama JZU Dom zdravlja Živinice) te  uz isti dostaviti sljedeću dokumentaciju: 
· svi kandidati su dužni dostaviti izvod iz matične knjige rođenih; uvjerenje o državljanstvu (ne starije od šest mjeseci); CIPS - Obavijest o evidenciji prebivališta/boravišta (PBA-3 obrazac);
· kandidati za radno mjesto Medicinska sestra/tehničar dužni su dostaviti diplomu o završenoj školi zdravstvenog smjera zvanje medicinska sestra/tehničar, uvjerenje o položenom stručnom ispitu,  licencu za samostalan rad;
· kandidati za radno mjesto Psiholog dužni su dostaviti diplomu o završenoj VSS ili visokom obrazovanja bolonjskog sistema studiranja sa 240 ECTS, zvanje  psiholog-pedagog ili psiholog; dokaz o radnom stažu u struci.
· kandidati za radno mjesto Vozač – dužni su dostaviti diplomu o završenoj školi V stepen za zanimanje vozač, vozačku dozvolu „B“ kategorije.
Kandidati koji po posebnom zakonu imaju prioritet u zapošljavanju, uz PRIJAVNI OBRAZAC trebaju dostaviti i odgovarajuće dokumente (potvrda, uvjerenje i sl.) kojim to dokazuju, te se pozvati na poseban zakon po kojem imaju prednost.
Popunjen prijavni obrazac, zajedno sa traženim dokumentima, kandidati dostavljaju u zatvorenoj koverti, putem pošte ili lično,  na adresu: JZU Dom zdravlja Živinice, Ul. Alije Izetbegovića br. 17, 75270 Živinice, sa naznakom “Prijava na javni oglas za prijem u radni odnos na neodređeno vrijeme za radno mjesto ___________ (navesti naziv radnog mjesta na koje se prijava odnosi) – Ne otvaraj“
Rok za prijavu kandidata na Javni oglas je osam dana od dana njegove objave u dnevnom listu „Dnevni avaz“. Svi dokumenti koji se dostavljaju uz prijavu na Javni oglas moraju biti u originalu ili ovjerenoj fotokopiji. Neuredne, nepotpune i neblagovremene prijave neće se uzimati u razmatranje. Proces izbora kandidata za prijem u radni odnos provešće se  održavanjem pismenog i usmenog ispita. Komisija za izbor kandidata za prijem u radni odnos će pisanim putem obavijestiti kandidate, čije su prijave uredne, potpune i blagovremene, o mjestu i vremenu održavanja pismenog ispita, o čemu će kandidati biti obavješteni i putem web stranice JZU Dom zdravlja Živinice www.dz-zivinice.ba, rubrika „Oglasi i obavještenja“.  
Izabrani kandidati će biti u obavezi da, najkasnije u roku od osam dana od dana konačnosti odluke o prijemu u radni odnos, dostave ljekarsko uvjerenje kao dokaz da njihovo zdravstveno stanje odgovara uslovima radnog mjesta za koje su izabrani. 
JZU Dom zdravlja Živinice nema obavezu vraćanja dokumentacije kandidatima.

